
BOʻLAJAK INGLIZ TILI 
OʻQITUVCHILARIGA 
YOZMA NUTQNI 
OʻQITISHDA RAQAMLI 
TEXNOLOGIYALARNING 
DIDAKTIK IMKONIYATLARI 
VA CHEKLOVLARI
D. X. Saydazimova
Oʻzbekiston milliy pedagogika universiteti dotsenti,
pedagogika fanlari boʻyicha falsafa doktori (PhD)

Annotatsiya: Maqolada boʻlajak ingliz tili oʻqituvchilariga yozma nutqni oʻqitishda raqamli texnologiyalarning didaktik 
imkoniyatlari va cheklovlari tahlil qilinadi. “Imkoniyat” (affordance) tushunchasi, kompyuter yordamida til oʻrgatish mate-
riallarini baholash mezonlari, TPACK modeli va raqamli savodxonlik konsepsiyalari tahlilning nazariy asosi sifatida yori­
tiladi. 

Raqamli vositalar yozish jarayonining rejalashtirish, qoralama yozish, tahrir va fikr-mulohaza, nashr va muloqot hamda 
refleksiya bosqichlari boʻyicha tasniflanib, har bir bosqichdagi didaktik imkoniyatlar va xavflar koʻrsatib beriladi. Avtomat-
lashtirilgan yozuv baholash tizimlari va generativ sunʼiy intellekt vositalarining cheklovlari alohida tahlil qilinadi. Maqolada 
raqamli texnologiyalardan didaktik asoslangan foydalanish tamoyillari va boʻlajak oʻqituvchilar uchun raqamli yozuv vosi-
talarini baholash mezonlari taklif etiladi.

Kalit so‘zlar: raqamli texnologiyalar, yozma nutq, didaktik imkoniyat, cheklov, avtomatlashtirilgan fikr-mulohaza, hamkor-
likda yozish, generativ sunʼiy intellekt, boʻlajak ingliz tili oʻqituvchisi.
Abstract: The article analyzes the didactic affordances and limitations of digital technologies in teaching writing to 
prospective English language teachers. The concept of affordance, criteria for evaluating computer-assisted language 
learning materials, the TPACK model and the concept of digital literacies are discussed as the theoretical basis of the 
analysis. 

Digital tools are classified according to the stages of the writing process - planning, drafting, revising and feedback, 
publishing and communication, and reflection - and the affordances and risks associated with each stage are identified. 
The limitations of automated writing evaluation systems and generative artificial intelligence tools are examined sepa-
rately. The article proposes principles for the didactically grounded use of digital technologies and criteria for prospective 
teachers to evaluate digital writing tools.

Key words: digital technologies, writing, didactic affordance, limitation, automated feedback, collaborative writing, gen-
erative artificial intelligence, prospective English language teacher.
Аннотация: В статье анализируются дидактические возможности и ограничения цифровых технологий в обу-
чении письменной речи будущих учителей английского языка. В качестве теоретической основы анализа рассма-
триваются понятие “аффорданс”, критерии оценки материалов компьютерного обучения языку, модель TPACK и 
концепция цифровой грамотности. 

Цифровые средства классифицируются по этапам процесса письма - планирование, написание черновика, редак-
тирование и обратная связь, публикация и коммуникация, рефлексия, - для каждого этапа выявляются дидакти-
ческие возможности и риски. Отдельно анализируются ограничения систем автоматизированной оценки письма 
и инструментов генеративного искусственного интеллекта. Предлагаются принципы дидактически обоснованного 
использования цифровых технологий и критерии оценки цифровых средств обучения письму будущими учите-
лями.

Ключевые слова: цифровые технологии, письменная речь, дидактическая возможность, ограничение, автома-
тизированная обратная связь, совместное письмо, генеративный искусственный интеллект, будущий учитель 
английского языка.

KIRISH
Bugungi kunda yozma muloqotning katta qismi raqamli muhitda kechadi: elektron xatlar, onlayn forumlar, 

taʼlim platformalaridagi topshiriqlar, hamkorlikda tahrirlanadigan hujjatlar va ijtimoiy tarmoqlardagi xabarlar 
yozuvning odatiy shakllariga aylandi. Shu bilan birga, matn muharrirlari, imlo va grammatika tekshiruvchilari, 
avtomatlashtirilgan baholash tizimlari va generativ sunʼiy intellekt vositalari yozish jarayonining oʻzini tubdan 
oʻzgartirmoqda.

Bu holat boʻlajak ingliz tili oʻqituvchilarini tayyorlashga ikki tomonlama talab qoʻyadi. Bir tomondan, tala-
balar raqamli vositalardan oʻz yozma nutqini rivojlantirish uchun samarali foydalana olishi, ikkinchi tomondan 
esa kelajakda ularni oʻquvchilarga yozuvni oʻrgatishda didaktik jihatdan asosli qoʻllay olishi lozim.

Raqamli texnologiyalar vositasida boʻlajak chet til oʻqituvchilarining kasbiy kompetensiyalarini rivojlan­
tirishga bagʻishlangan tadqiqotimizda raqamli vositalarning samaradorligi ularning texnik imkoniyatlari bilan 
emas, balki pedagogik maqsadga muvofiq qoʻllanishi bilan belgilanishi koʻrsatilgan edi [1]. Biroq amaliyotda 
raqamli vositalar koʻpincha ularning cheklovlari tahlil qilinmasdan, “zamonaviylik belgisi” sifatida joriy etilmoqda.

Tadqiqot obyekti boʻlajak ingliz tili oʻqituvchilariga yozma nutqni oʻqitish jarayoni, predmeti esa ushbu jaray-
onda raqamli texnologiyalarning didaktik imkoniyatlari va cheklovlaridir.

Tadqiqot vazifalari raqamli texnologiyalarning taʼlimdagi imkoniyatlari boʻyicha ilmiy qarashlarni tahlil qilish, 
raqamli vositalarni yozish jarayoni bosqichlari boʻyicha tasniflash, ularning imkoniyat va cheklovlarini aniqlash 
hamda didaktik asoslangan foydalanish tamoyillarini ishlab chiqishdan iborat.

MAVZUGA OID ADABIYOTLAR SHARHI
“Imkoniyat” (affordance) tushunchasi J. Gibson tomonidan muhitning organizmga taqdim etadigan harakat 

imkoniyatlarini ifodalash uchun kiritilgan [2]. Taʼlim texnologiyalari sohasida bu tushuncha vositaning oʻzida 
“yashiringan” xususiyat emas, balki vosita, foydalanuvchi va faoliyat maqsadi oʻrtasidagi munosabat sifatida 
talqin etiladi. Demak, bir xil raqamli vosita bir topshiriqda yozuvni rivojlantirsa, boshqasida aksincha, oʻquv-
chining mustaqil fikrlashiga toʻsqinlik qilishi mumkin.

C. Chapelle kompyuter yordamida til oʻrgatish materiallarini baholash uchun til oʻrganish salohiyati, oʻrga­
nuvchiga mosligi, maʼnoga yoʻnaltirilganlik, autentiklik, ijobiy taʼsir va amaliy qulaylik mezonlarini taklif etgan [3]. 
Ushbu mezonlar raqamli yozuv vositalarini tanlashda ham qoʻllanishi mumkin, chunki ular texnologiyani til 
oʻrganish maqsadlariga boʻysundirishni talab qiladi.

P. Mishra va M. Koehler tomonidan ishlab chiqilgan TPACK modeli oʻqituvchining texnologik, pedagogik 
va fan mazmuniga oid bilimlarini alohida emas, balki oʻzaro bogʻliq holda egallashi zarurligini asoslaydi [4]. Bu 
modelga koʻra, boʻlajak ingliz tili oʻqituvchisi raqamli vositani bilishi bilan cheklanmasdan, uning yozuvni oʻqi­
tishning muayyan maqsadi uchun qanday hissa qoʻshishini anglashi kerak.

G. Dudeney, N. Hockly va M. Pegrum esa raqamli savodxonlikni til, axborot, aloqa va (qayta) loyihalash 
bilan bogʻliq savodxonliklar majmui sifatida tavsiflab, bu koʻnikmalarni til taʼlimi bilan uygʻun holda rivojlantirish 
lozimligini taʼkidlaydi [5].

Raqamli muhitda hamkorlikda yozish boʻyicha tadqiqotlar uning muhim imkoniyatlarini koʻrsatadi. N. Storch 
ikkinchi tilda hamkorlikda yozish tadqiqotlarini sharhlab, bunday faoliyat jarayonida oʻrganuvchilar til shakl-
lari haqida muhokama yuritishi, bilimlarini birlashtirishi va matnning aniqligiga koʻproq eʼtibor qaratishini qayd 
etadi [6]. Onlayn hujjatlar va vikilar bunday hamkorlikni dars vaqtidan tashqarida ham davom ettirish imkonini 
beradi.

Avtomatlashtirilgan fikr-mulohaza vositalarining samaradorligi esa ziddiyatli baholanmoqda.
M. Warschauer va D. Grimes maktablarda avtomatlashtirilgan yozuv baholash tizimlaridan foydalanishni 

oʻrganib, ular oʻquvchilarni matnni qayta koʻrib chiqishga undashini, biroq qayta ishlashlar asosan yuzaki tuza-
tishlar bilan cheklanishini koʻrsatgan [7].

M. Stevenson va A. Phakiti kompyuter tomonidan berilgan fikr-mulohazaning yozuv sifatiga taʼsiri boʻyicha 
tadqiqotlarni tahlil qilib, uning ijobiy taʼsiri haqidagi dalillar cheklangan ekanligini va yozuv sifatining umumiy 
oʻsishiga oʻtishi yetarli isbotlanmaganini xulosa qilgan [8].

Generativ sunʼiy intellekt vositalari yozuv taʼlimiga yangi imkoniyatlar bilan birga yangi muammolarni ham 
olib kirdi. J. Barrot ChatGPT ning ikkinchi tilda yozuvni oʻqitishdagi salohiyatini - gʻoya yaratish, namunaviy 
matn va tezkor fikr-mulohaza berish - eʼtirof etgan holda, akademik halollik, mualliflik ovozining yoʻqolishi, 
notoʻgʻri maʼlumot va oʻrganuvchining vositaga haddan tashqari bogʻlanib qolishi kabi xavflarni koʻrsatadi [9].

UNESCOning generativ sunʼiy intellekt boʻyicha tavsiyalarida esa bu vositalarni inson markazli, yoshga 
mos va pedagogik jihatdan asoslangan holda qoʻllash zarurligi taʼkidlangan [10].

Inklyuziv taʼlim nuqtayi nazaridan C. MacArthur matn muharrirlari, imlo tekshiruvi, soʻz bashorati va nutqni 
tanib olish vositalari yozishda qiynaladigan oʻquvchilar uchun transkripsiya yukini kamaytirishini, ammo ularning 
samaradorligi ushbu vositalardan foydalanishga oʻrgatishga bogʻliqligini koʻrsatadi [11].

UNESCOning 2023-yilgi Global taʼlim monitoringi hisobotida esa texnologiyalarning taʼlimga taʼsiri haqidagi 
ishonchli dalillar cheklangani va texnologiyalar pedagogik maqsadga xizmat qilgandagina foydali boʻlishi qayd 
etilgan [12].

TADQIQOT METODOLOGIYASI
Maqola nazariy-metodik xarakterga ega boʻlib, unda ilmiy adabiyotlarni tahlil qilish, qiyoslash, tasniflash, 

umumlashtirish va pedagogik modellashtirish usullaridan foydalanildi. Raqamli vositalarni tasniflashda yozish 
jarayonining bosqichlari asos qilib olindi, chunki bu yondashuv vositani alohida emas, balki yozuvchi faoliyati-
ning muayyan qismi bilan bogʻliq holda baholash imkonini beradi.

Ushbu maqolada eksperimental statistik maʼlumotlar taqdim etilmaydi. “Tahlil va natijalar” boʻlimidagi natija 
adabiyotlar tahlili asosida ishlab chiqilgan tasnif, imkoniyat va cheklovlar tahlili hamda didaktik tamoyillardan 
iborat.

TAHLIL VA NATIJALAR
Tahlil natijasida raqamli vositalar yozish jarayonining besh bosqichi boʻyicha tasniflandi va har bir bosqich-

dagi didaktik imkoniyatlar hamda cheklovlar aniqlandi (1-jadval).

1-jadval: Yozish jarayoni bosqichlarida raqamli vositalarning imkoniyat va cheklovlari

Bosqich Raqamli vosita turi Didaktik imkoniyat Cheklov va xavf

1. Rejalashtirish

aqliy xarita va grafik 
organayzer dasturlari, onlayn 
“aqliy hujum” doskalari, 
generativ SI

gʻoyalarni vizual tartiblash, 
guruh bilan birgalikda gʻoya 
yigʻish

tayyor gʻoyalarni qabul 
qilish, mustaqil fikrlashning 
susayishi

2. Qoralama yozish
matn muharrirlari, nutqni 
matnga aylantirish, soʻz 
bashorati

matnni oson oʻzgartirish, 
transkripsiya yukini 
kamaytirish

chalgʻituvchi omillar, qoʻlda 
yozish koʻnikmasining 
zaiflashishi

3. Tahrir va fikr-mulohaza

imlo va grammatika 
tekshiruvchilari, 
avtomatlashtirilgan baholash, 
onlayn hujjatdagi izohlar

tezkor fikr-mulohaza, 
tengdoshlar tahririni tashkil 
etish

yuzaki tuzatishlarga eʼtibor, 
vosita xatolari, tuzatishni 
tushunmasdan qabul qilish

4. Nashr va muloqot bloglar, onlayn doskalar, 
forumlar, elektron pochta

real auditoriya, 
kommunikativ maqsad, 
motivatsiya

shaxsiy maʼlumotlar 
xavfsizligi, xatolardan 
xijolat boʻlish

5. Refleksiya elektron portfolio, versiyalar 
tarixi, onlayn kundalik

matn rivojini kuzatish, oʻz-
oʻzini baholash

refleksiyaning 
rasmiyatchilikka aylanishi

Jadvaldan koʻrinib turibdiki, har bir imkoniyat oʻziga mos xavfni ham oʻz ichiga oladi. Masalan, transkripsiya 
yukini kamaytiruvchi vositalar yozishda qiynaladigan oʻquvchilarga mazmunga eʼtibor qaratish imkonini beradi, 
biroq ulardan nazoratsiz foydalanish imlo koʻnikmasining shakllanishini sekinlashtirishi mumkin. Shu sababli 
raqamli vositaning qiymati uning oʻzida emas, balki qaysi oʻquvchi, qaysi maqsad va qaysi bosqichda qoʻllan-
ishida namoyon boʻladi.

Tahlil raqamli texnologiyalarning yozuv taʼlimidagi cheklovlarini besh guruhga ajratish imkonini berdi:

•	 kognitiv cheklovlar - vosita oʻquvchi bajarishi kerak boʻlgan fikrlash ishini oʻz zimmasiga olganda, oʻrganish 
samaradorligi pasayadi;

•	 lingvistik cheklovlar - avtomatlashtirilgan vositalar asosan grammatika va imlo kabi yuzaki jihatlarga eʼtibor 
qaratadi, matnning mantiqiy tuzilishi va kommunikativ maqsadga muvofiqligini yetarli baholay olmaydi [7; 8];

•	 etik cheklovlar - generativ sunʼiy intellekt vositalari mualliflik va akademik halollik masalalarini keskinlashti-
radi [9];

•	 ijtimoiy-texnik cheklovlar - qurilmalar va internetdan teng foydalanish imkoniyatining yoʻqligi, shaxsiy maʼlu-
motlar xavfsizligi muammolari;

•	 pedagogik cheklovlar - oʻqituvchining raqamli vositani yozuvni oʻqitish maqsadi bilan bogʻlay olmasligi, 
natijada texnologiyadan foydalanish oʻz-oʻzidan maqsadga aylanishi.

Aniqlangan imkoniyat va cheklovlar asosida raqamli texnologiyalardan yozma nutqni oʻqitishda didaktik 
asoslangan foydalanishning quyidagi tamoyillari ishlab chiqildi:

•	 pedagogik maqsad ustuvorligi - vosita tanlash topshiriq maqsadidan kelib chiqadi, aksincha emas;

•	 jarayonga yoʻnaltirilganlik - raqamli vosita yozish jarayonining aniq bosqichiga biriktiriladi;

•	 tanqidiy foydalanish - oʻquvchi vosita taklifini qabul qilishdan oldin uni tahlil qiladi va asoslaydi;

•	 shaffoflik va akademik halollik - vositadan qanday foydalanilgani yozma ishda koʻrsatiladi;

•	 foydalanish imkoniyati - inklyuziv guruhda assistiv funksiyalar oʻquvchi ehtiyojiga koʻra taqdim etiladi;

•	 mustaqillikka bosqichma-bosqich oʻtish - vositaga tayanish oʻquvchi koʻnikmalari shakllangani sari kamay-
tiriladi.

Boʻlajak oʻqituvchilarning raqamli vositalarni ongli tanlashini taʼminlash uchun C. Chapelle mezonlari  [3] 
yozuvni oʻqitish kontekstiga moslashtirildi (2-jadval). Ushbu mezonlar talabalarga metodika mashgʻulotlarida 
turli raqamli vositalarni qiyosiy baholash topshirigʻi sifatida berilishi mumkin.

2-jadval: Raqamli yozuv vositalarini baholash mezonlari

Mezon Asosiy savol

Yozuvni rivojlantirish salohiyati Vosita oʻquvchining yozish koʻnikmasini rivojlantiradimi yoki uning oʻrniga 
ishlaydimi?

Oʻquvchiga mosligi Vosita oʻquvchilarning til darajasi, yoshi va taʼlim ehtiyojlariga mos keladimi?

Maʼnoga yoʻnaltirilganlik Vosita faqat shaklga emas, mazmun va tuzilmaga ham eʼtibor qaratishga yordam 
beradimi?

Autentiklik Vosita real kommunikativ vaziyat va auditoriyani yaratadimi?

Foydalanish imkoniyati Alohida taʼlim ehtiyojlari boʻlgan oʻquvchilar undan foydalana oladimi?

Etik va xavfsizlik jihatlari Shaxsiy maʼlumotlar himoyalanganmi, akademik halollik taʼminlanadimi?

Amaliy qulaylik Vosita dars sharoiti va mavjud texnik imkoniyatlarda qoʻllanishi mumkinmi?

XULOSA VA TAKLIFLAR
Raqamli texnologiyalar yozma nutqni oʻqitishda muhim didaktik imkoniyatlarga ega: ular gʻoyalarni tarti-

blash, matnni qayta ishlash, hamkorlikda yozish, tezkor fikr-mulohaza olish, real auditoriya bilan muloqot qilish 
va yozishda qiynaladigan oʻquvchilarni qoʻllab-quvvatlash imkonini beradi. Shu bilan birga, ilmiy adabiyotlar 
tahlili avtomatlashtirilgan va generativ vositalarning kognitiv, lingvistik, etik, ijtimoiy-texnik va pedagogik chek-
lovlarini ham koʻrsatdi [7-12].

Maqolada raqamli vositalar yozish jarayoni bosqichlari boʻyicha tasniflandi, har bir bosqichdagi imkoniyat 
va xavflar aniqlandi, didaktik asoslangan foydalanishning olti tamoyili va raqamli yozuv vositalarini baholash-
ning yetti mezoni taklif etildi.

Amaliyot uchun quyidagilar tavsiya etiladi:

•	 chet tili oʻqitish metodikasi fanlarida raqamli yozuv vositalarini qiyosiy baholash boʻyicha amaliy topshiriqlar 
berish;

•	 talabalarning oʻz yozma ishlarida raqamli vositalardan foydalanish jarayonini shaffof qayd etishini talab 
qilish;

•	 avtomatlashtirilgan fikr-mulohazani oʻqituvchi va tengdosh fikr-mulohazasi bilan uygʻunlashtirish;

•	 inklyuziv guruhlar uchun assistiv funksiyalardan foydalanish boʻyicha mashgʻulotlar oʻtkazish.

Kelgusida raqamli texnologiyalarning boʻlajak oʻqituvchilar yozma nutq kompetensiyasiga taʼsirini tajri-
ba-sinov orqali oʻrganish hamda inklyuziv taʼlim sharoitida raqamli vositalarga asoslangan yozuvni oʻqitish 
metodikasini ishlab chiqish maqsadga muvofiq.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

